
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Маккадан тахминан 350-400 км. шимолда Мадина шаҳри жойлашган. Птолемей 

ўзининг «География»сида бу шаҳарни «Ятриппа», Византиялик Стефан эса «Ятриппа 

полис» (шаҳар-давлат) деб атаган [4:162]. Мадина шаҳри «Ясриб » номи билан Қуръонда 

ҳам зикр килинади [1:425]. Қуръонда учрайдиган шаҳарнинг янги «ал-Мадина1 – المدينة» 

номи ҳижратдан сўнг пайдо бўлди.  

Ясриб тарихи ҳам шу ҳижратдан тахминан бир аср олдин, яъни VI аср бошларида 

ишончли тус олди, дейиш мумкин. Бу пайтда Ясриб бир неча қишлоқларга бўлинганлиги 

ҳақида маълумотлар бор. Ҳар бир қишлоқ ўз навбатида яна икки қисмга бўлиниб, 

биринчиси – у ёки бу уруғга қарашли ерлар ва уйларни ўз ичига олган бўлса, иккинчиси 

– утм (кўплиги отом) деб аталган, девор ва дарвозалари бор қўрғондан иборат эди. Катта 

уруғлар бир неча утмга эга бўлишлари мумкин эди. Ташқи ҳужум хавфи туғилганда ёки 

уруғ эркаклари урушга кетганларида аёллар, ёш болалар ва қариялар утмга 

беркинардилар. Бундан ташқари уруғнинг ғалласи, қурол-яроғ ва қимматбаҳо 

буюмлари ҳам утмларда сақланарди. Ўз утмига эга бўлмаган, очиқ маҳаллада яшайдиган 

майда уруғлар ҳам йўқ эмасди. Аммо бундай уруғлар ҳам албатта бошқа йирик уруғнинг 

ҳомийлигида бўлмоғи зарур эди [4:163].  

Ясриб аҳолиси асосан яҳудийлар ва араблардан иборат эди. Яҳудийлар катта-

катта гуруҳ бўлиб яшардилар. Ҳар бири икки мингдан ортиқ одамга эга бўлган учта 

яҳудий қабиласи маълум: қайнуқо᾽, надийр, қурайза. Араб адабиётида бундан ташқари 

20 дан ортиқ майда ва нисбатан йирик яҳудий уруғлари номи келтирилади [4:163]. Бу 

фикрга Пайғамбар (с.а.в.)нинг “ас-саҳифа” шартномасида келтирилган яҳудий 

уруғларининг номлари далил бўла олади . 

Ясрибнинг исломдан олдинги аҳолисига келсак, улар асосан 2 та қабилани 

ташкил қиларди: Бану Аус ва бану Хазраж. Аус ва Хазраж қабилалари ўз навбатида 5 

тадан йирик ва бир қанча майда уруғларга бўлиниб, уларнинг умумий сони 40 тадан 

ортиб кетганди. Бундан ташқари Ясриб атрофларида Аус ва Хазраж билан хомийлик 

асосида боғлиқ бўлган бир қанча майда араб уруғлари яшаган [4:165]. 

Кўп сабабларга кўра ва уларнинг ичида энг муҳими – аҳолиси яккаю-ягона этник 

унсурдан таркиб топгани туфайли Макканинг идораси исломдан олдинги 2 аср 

давомида барқарор шаклда бўлган бўлса, Ясрибда, аксинча, бундай амри-маҳол нарса 

эди. Бир қабила қўлида ҳосилдор ерларнинг тўпланиб қолиши, қолаверса, этник-диний 

қарама-қаршиликлар доимо низо чиқишини тақозо қиларди.  

Модомики, Ясрибда яҳудий ва араб қабилалари тарихан олдинма-кейин пайдо 

бўлган экан, уларнинг ўзаро муносабатлари ҳам ҳар хил босқичларда ўтади. Булар, 

биринчидан, яҳудларнинг ўзаро муносабатлари, иккинчидан, яҳудлар ва араблар 

муносабати ва ниҳоят, учинчидан, икки араб қабиласи – Аус ва Хазраж ўртасидаги 

муносабатлар [4:166].    

Ясрибдаги яҳудий ва араб қабилаларининг ўзаро муносабатида тарқоқлик ҳақида 

профессор А.Ҳасанов қуйидагича фикр билдиради: “Дастлабки даврларда яҳудий 

қабилалари маҳаллий аҳолига қарши бир-бирини қўллаб-қувватлаганлар, аммо 

ўрнашиб олгандан сўнг улар орасида рақобат бошланганга ўхшайди. Надир ва Қурайза 

қабилалари кенг миқёсда деҳқончилик билан шуғулланган ҳолда Қайнуқо᾽ 

қабиласининг на ери ва экини бўлмагани  ва фақат ҳунармандчилик билан 

шуғуллангани бежиз бўлмаса керак. Хуллас, кўриниб турибдики, ҳижрат арафасида 

яҳудий қабилалари ўртасида иноқлик йўқ эди” [4:167]. Шунингдек, яҳудий қабилалари 

ўратасидаги беқарорлик борасида Қуръон оятлари далил қилиб келтирилади [1:19].  

 
1 Мадинат ар-Росул – مدينة الرسول Пайғамбар шаҳри  

Аус ва Хазраж қабилаларининг Ясрибга кўчиб келган даврида бу ерда улардан 

олдин ўрнашиб қолган яҳудий қабилалари билан муносабатлари тинч, дўстона бўлди. 

Ясрибнинг яҳудий ва араб қабилалари дастлаб “живор” (қўшничилик), сўнг “ҳилф” 

(иттифоқ) асосида келдилар. Кейинчалик иккала томон ҳам кўплаб утм қуришга 

киришганлиги улар орасида ишонч йўқолгани ва муносабатлар кескинлашганидан 

далолат беради [4:167]. 

Кўриниб турибдики, Ясриб шаҳри зиддиятлар ва ихтилофлар билан тўла эди. 

“Буос” куни ҳар иккала томон жуда катта зарар кўрди: аҳолининг юқори табақаларидан 

кўплаб киши қатл этилди; ёнғин ва талон-тарож натижасида уйлар ва хусусий мулклар 

вайрон бўлди. Бетараф мавқеда бўлган кичик уруғлар низолардан манфаатдор эмасди. 

Умуман, “Буос” кунидан сўнг кўпчилик ясрибликлар тинчликка, иттифоққа майл 

билдира бошладилар. Хазраж қабиласидан бир нуфузли кишини шаҳарнинг умумий 

ҳокими сифатида тан олиш масаласида ҳаммақабила ва уруғ вакиллари орасида 

музокара ҳам кетарди [4:169]. Шундай вазиятда Ясрибга Муҳаммад пайғамбар 

бошчилигида мусулмонларнинг ҳижрати (622 йил) юз берди.  

Ҳунармандчилик жиҳатидан Ясриб Маккадан устун эди. Агар шаҳардаги ички 

аҳвол барқарорроқ бўлганда, Ясриб умуман Ҳижозда ҳукмронликка эришиши мумкин 

эди. Шаҳар аҳли буни тушуниб етган, кўринади. Ички низоларни бартараф қилишга 

қодир шахс, яъни “ҳакам” Ясриб аҳолиси ичидан чиқмагач, улар ташқаридан бундай 

шахснинг келишига ва шаҳар-давлат тақдирини ўз қўлига олишига рози бўлдилар 

[4:174].     

622 йили Муҳаммад пайғамбарнинг ҳижратидан сўнг у ердаги мавжуд сиёсий, 

диний ва этник қарашлари турлича бўлган араб ва яҳудий қабилалари билан бир 

қаторда фаолият олиб бордилар. Мадина шаҳри янги ташкил топаётган ислом давлати 

учун пойтахт вазифасини ўтай бошлади. Араб, яҳудий, исломни қабул қилган 

мадиналиклар ва муҳожирлар ўртасида ягона иттифоқ “ҳилф”нинг тузилиши бевосита 

Муҳаммад пайғамбар  ғояси амалга ошди. Айни шу шартнома орқали Пайғамбар 

Мадинадаги мазкур қабилаларни этник бирлик “умма” сифатида бошқарди. 

Шартномага асосан Муҳаммад пайғамбар ва Мадинадаги араб қабилаларига 

мухолифатда бўлишни истаган яҳудий қабилаларини пойтахтдан хайдаб чиқарди. 

Макка фатҳидан сўнг ҳам Муҳаммад пайғамбар ансорларга берган ваъдаси сабабли 

Мадинага қайтиб келди. Пайғамбар вафотидан кейин Мадинадаги ўз хонадонига дафн 

қилинди. Муҳаммад пайғамбарга биринчи ўринбосар бўлиб сайланган халифа Абу Бакр 

ҳам давлат пойтахтини Мадинада сақлаб қолди. Мадина ҳукмронлигига бўйсунишни 

истамаган ташқи қабилаларнинг диний-сиёсий (“ар-Ридда”) ҳаракатига барҳам берди. 

Пайғамбарлик иддаоси билан чиққан мутанаббийлардан Мадинани ҳимоя қилди.   

Халифа Умар ибн Хаттоб раҳбарлиги даврида ислом дини Арабистон ярим 

оролидан ташқарига чиқди.  Арабистон ташқарисида янги ҳарбий шаҳарчалар қурилди 

ва кўплаб ҳудудлар истило этилди. Аммо, табиий, ободонлиги ва шарт-шароити 

жиҳатидан Мадинадан анча устун бўлган, қадимий тамаддун марказлари бўлмиш 

Византия, Миср ва Эрон салтанатларига тегишли бўлган шаҳарларидан бирига 

пойтахтни кўчиришни истамади. Аксинча Мадина шаҳрини ташқи анъаналар андозаси 

асосида масжид ва мадрасалар қурдириб, кўчалар кенгайтирилди.   

Халифа Усмон ибн Аффон даврида Мадина шаҳрини ободонлиги ва янги 

иншоотлар қурилиши анча жадаллашди. Масжид ва мадрасаларни безаш анъана тусига 

кирди. Шунингдек, шаҳарнинг ташқи кўриниши, архитектура ва дизайн ташқи 

анъаналар билан бойиди. Юнон, форс ва қибтий архитектор, қурувчилар келиб шаҳар 

қурилиши, масжид ва мадрасаларга янгича тус бера бошладилар.   

656 йили Усмон ибн Аффонни ўлдирган қўзғолончилар томонидан Али ибн Абу 

Толибни давлат раҳбарлигига зўрлаб сайланиши, халифалик пойтахти бўлган Мадина 

шаҳрида беқарорликнинг бошланишига олиб келди. Олдинги халифалар даврида 

Мадина ҳукмронлигига бўйсунган маъмурий бўлинмалар халифа Алининг 

раҳбарлигини тан олмадилар. Дамашқ,  Макка, Миср, Басра вилоят ва шаҳарлари 

халифага байъат бермадилар. Натижада Муҳаммад пайғамбар ва илк халифалар 

томонидан ташкил этилган Марказлашган давлат бир неча қисмларга бўлиниш 

жараёнини бошидан кечира бошлади. 

Халифа Али ибн Абу Толибни ўз халифалиги марказини Мадинадан  Куфага 

кўчириши масаласи ҳозиргача ўз муаммолигича  қолмоқда. Манбаларда Али ибн Абу 

Толибни Мадина шаҳарини ташлаб чиқиб кетишига халифа Усмон ибн Аффонни 

ўлимида манфаатдорликда айблаган Мадинадаги диний авторитет – уламолар асосий 

сабаб бўлган, деб ҳисобловчилар ҳам мавжуд [3:423].   

Шунингдек, Мадинада юзага келган хунрезликлари учун жавоб бериши керак 

бўлган қўзғолончи кимсаларни Мадинадаги Пайғамбар саҳобалари ва тинч аҳолини 

осойишталигини сақлаш учун уларни шаҳардан олиб чиқиб кетишга мажбур бўлган, 

деган фикрлар ҳам учрайди [2:73].  

Халифа Алини Мадинадан чиқиб кетиши борасида турли фикрларнинг 

мавжудлиги табиий, албатта. Чунки, илк пайдо бўлган турли диний фирқа ва оқимлар 

айнан Али ибн Абу Толиб шахси билан боғлиқ. Унинг Мадинадан чиқиб кетишга асосий 

сабаб Али ибн Абу Толибнинг халифалигини тан олмаган Дамашқ волийси Муовия ибн 

Абу Суфён ҳамда Басрадаги Оиша, Талҳа ва Зубайрни жазолаш учун Куфага кўчган деган 

фикрлар ҳам мавжуд [6:218,219].  

Тадқиқот олиб бориш жараёнида манбалар таҳлили шуни кўрсатадики, Али ибн 

Абу Толибнинг Мадинадан чиқиб кетишига юқорида кўрсатилган фактлар асосий сабаб 

бўлган бўлиши мумкин. Чунки, манбаларда ва кейинги тадқиқотларда баён этилган 

халифа Усмон ибн Аффонни ўлими билан боғлиқ Мадинадаги хунрезликлар Мадинада 

ички тартибсизликларни келтириб чиқарганлиги аниқ. Қўзғолончилар томонидан 

Мадина аҳлини гаровга олиниши  ва уларни қўйиб юбориш учун қўйилган шартларни 

бажаришга янги тайинланган халифа бажаришга мажбур бўлган. Али ибн Абу Толибдан 

қўзғолончилар баъзи волийларни ўзгартиришни талаб қилдилар. Халифа Али Басрага 

Усмон ибн Хунайфни, Яманга Убайдулло ибн Аббосни, Мисрга Қайс ибн Саъдни, Маккага 

Холид ибн ал-Ос ибн Ҳишомни волий этиб тайинлади [2:74]. Али ибн Абу Толибнинг 

халифалигига мухолифатнинг кўп бўлишига қарамай унинг давлат раҳбарлиги шариат 

бўйича қонуний эди. Чунки, унга Муҳаммад пайғамбарнинг кўплаб саҳобалари байъат 

этгандилар. Янги тайинланган халифага Шом ўлкаси волийси Мовия ибн Абу Суфён ҳам 

бўйсунмади. Халифа Али томонидан юборилган Саҳл ибн Хунайфни шаҳарга 

киргизмадилар [2:74] [5:21].     

Тадқиқотчи О.Г.Большаковнинг фикрича, халифаликка тайинланган Алининг 

олдига саҳобалар келиб, ундан Усмон ибн Аффоннинг қотилларини шариат аҳкомлари 

бўйича жазолашни талаб қилганларида, у “Сизлар билган нарсани мен ҳам биламан. 

Нима ҳам қила олардим, ахир, улар бизнинг устимизда ҳукм юргизмоқдалар-ку, биз 

уларни устидан эмас. Улар (қўзғолончилар) билан бирга сизларнинг қулларингиз ҳам 

бош кўтардилар ва бадавийлар эса уларга қўшилдилар. Улар сизнинг орангизда ва 

қандай хоҳласалар шундай сизларни хафа қилмоқдалар. Шундай пайтда бу ҳолатдан 

қандай чиқиб кетишни биласизларми?” [5:20]. 

Юқоридаги далиллардан кўриниб турибдики, турли фикрлар бир-бирининг 

ўрнини тўлдириб келмоқда. Демак, Али ибн Абу Толибнинг Куфага пойтахтни 

кўчиришига юқоридаги барча далиллар туртки бўлган.  Биринчидан, Али ибн Абу Толиб 

қўзғолончиларнинг талаби билан халифа бўлишга рози бўлди. Натижада, Мадинанинг 

ичи ва ташқарисидаги вилоятларда унга нисбатан халифа Усмон ибн Аффоннинг 

қотилларини жазоламаганликда айбланди. Иккинчидан, халифа Умар ибн Хаттоб 

даврида Дамашққа волий этиб тайинланган Муовия ибн Абу Суфён, Маккага ҳажга 

келган бошқа саҳобалар қатори Талҳа, Зубайр ва Пайғамбар аёлларидан Оиша билан 

музокара олиб бориш учун Басрага йўл олган. Натижада, Али ва Муовия ўртасида 

“Сиффин”, Талҳа, Зубайр ва Оиша ўртасида “Жамал” жанглари бўлиб ўтди. Учинчидан, 

Басрага Мадинадаги кўплаб қўзғолончилар  Али билан бирга кетдилар. Натижада, 

Мадинада яна осойишталик ҳукм сурди. Бош кўтарган қуллар ва бадавийлар ўз 

ҳолатларига қайтдилар.  

